
Wach ma osebedo kachando pacha ni kade nichwe 

ng’at achiel kende, piny dikoro chal nade. Wachni 

ne ochanda mang’eny ma chieng’ moro achiel 

apenjo dawa. Dawa nonyisa niya, “Nyakwara bi 

apimni.”

Kane asebedo piny, dawa ne ochakona sigana. 

Nonyisa ni chon ahinya dhano ne roboche. Kendo 

jogo ne yudo chiemo e yo makare.

Ne nitie owete ariyo, Onyango gi Otieno. Owetegi 

noherore kendo ne gidak gi kwe. Kendo ka ng’ato 

ne oyudo chiemo, nopoge ne wadgi nus mare.

Onyango gi Otieno ne odak kamano gi mor mane 

ogik kama koro ne onegore gikendi. Ne gikendo 

mon mabeyo ma ginyuolo nyithindo. Dakgi ne pod 

ber.

Bang’ higni manok, ne nitiere oro maduong’ e 

pinyno. Oro no ne lich. Jamni notho kendo piny ne 

ok ochiek. Onyango gi Otieno ne ochako bedo gi 

achiedh nade.

Dak ne ochochni e kind miere ariyo gi. Ne ok ginyal 

pogore chiemo kaka chon cha. Kane Onyango 

oyudo chiemo to ne opogone joka Otieno mana 

matin. Otieno bende netimo mana kamano. 

Chieng’ moro achiel, wuod Onyango ma iluongo 

ni Rieko ne ong’ado rieko moro ni mondo gipogre. 

Onyango gi Otieno ne oneno ni mae wach maber. 

Onyango ne odhi yo milambo to Otieno odhi yo 

nyandwat. 

Bang’ higni moko, koth nochwe kendo cham 

nochiek. Joka Onyango ne winjo maber kuma 

negidakie. Joka Otieno bende ne piny ochiek negi. 

Koro ne onge ng’ama limo wadgi. 

Chieng’ moro achiel, Rieko ne obedo matuo ahinya 

kendo wuon gi ne paro ni onyalo kata tho. Ne 

otemo thiedhe to ne ok ochangi. Onyango ne oparo 

owadgi ma Otieno mane en ajuoga maduong’.

To nikech negisepogore kuom ndalo mathoth, ne 

okia kuma owadgi odakie. Kendo ne okia ka owadgi 

nyalo ruake ayanga. Nomako chir maodhi manyo 

kuma owadgi ne odhie ka olemo ni onyalo konyo 

wuode.

Kane pod en mabor, ne oneno ng’ato ka biro ire. 

Kare owadgi bende ne ochako wuoth mar dhi 

manye. Ne gikwakore gi mor gi ilo. Onyango ne 

onyiso Otieno chandruok mane en go.

Piyopiyo, Otieno ne odhi kuma Rieko ne nitie ma 

omiye yath. Negipuonjore ni onge ng’ama nyalo dak 

kende. Dawa ne otieko siganani ka onyisa ni onego 

apuonjra dak gi ji e yo maber.

